
Kajian ini bertujuan untuk memahami pandangan individu Melayu Muslim di
Malaysia berkaitan kualiti perkahwinan dan meneliti indikator-indikator kualiti
perkahwinan dalam kehidupan seharian mereka. Kajian seumpama ini
adalah penting bagi memahami indikator yang mempengaruhi kualiti
perkahwinan yang berjaya kerana kemerosotan dan keruntuhan institusi
perkahwinan kini semakin meningkat dan membawa kepada masalah dalam
perkahwinan seterusnya mengakibatkan perceraian.

Kajian ini menggunakan pendekatan kualitatif untuk mendapatkan data
dimana, seramai lapan orang pakar terdiri daripada ahli agama dan
akademik telah dipilih untuk di temubual. Temubual dijalankan dengan
menggunakan temubual separa struktur. Setiap temubual yang dijalankan
telah dirakam, ditulis dan dianalisis mengikut tema yang direncanakan.
Kaedah jejak audit dan semakan rakan telah digunakan dalam meningkatkan
kebolehpercayaan dan kesahan data kajian.

Hasil dapatan menunjukkan, pakar melihat kualiti perkahwinan ini dari
definisi yang berbeza melalui kepakaran dan pengalaman masing masing.
Indikator-indikator yang berkaitan dengan hubungan interpersonal,
intrapersonal, keagamaan, tanggungjawab dan seksualiti telah dibincangkan
dengan kritikal. Kesemua pakar bersetuju bahawa indikator kepercayaan
(Amalan agama) adalah paling penting dalam menunjukkan kualiti
perkahwinan melalui perjalanan perkahwinan mereka. Mereka melihat
amalan keagamaan seperti solat berfemaah dan makan bersama adalah
penting dalam memelihara perkahwinan yang baik. Dapatan kajian



menunjukkan bahawa konsep kualiti perkahwinan boleh menjadi multi-
dimensi di mana keagamaan adalah indikator teras. Kesimpulannya hasil
kajian ini memberikan pemahaman yang mendalam tentang kualiti
perkahwinan, indikator-indikator utama yang lain termasuklah personaliti
(Sikap dan nilai); tanggungjawab (Pengurusan keluarga); komunikasi
(Interaksi kasih sayang dan keintiman); hubungan kekeluargaan
(Kemasyarakatan).

This study aim to understand the views of the Malay Muslim individuals in
Malaysia about marital quality and to explore the indicators of marital quality
from Malay Muslim perspective through their daily lives. This study is
important for understanding the indicators that affect the quality of a
successful marriage because of the deterioration and collapse of the marital
institution is rising, and led to the disintegration thus resulting in divorce.

This study used a qualitative approach to obtain data in which, a total of eight
members of religious and academic experts were selected to be as
informants. Interviews were conducted using semi structure interviews. Each
interview conducted was recorded, transcribed and analyzed thematically.
Audit trail and peer review have been used to improve the reliability and
validity of the data.

The results indicated that the experts viewed the marital quality from various
definitions depending on their expertise and experiences. Indicators which
are related to interpersonal relationships, intrapersonal, religiosity, and
sexuality have been discussed critically. Most experts agreed that religious
belief and practice are the most important indicators in demonstrating marital
quality throughout their marital journey. They see religious practices such as
praying and eating together are important in preserving good marriage. The
findings showed that the concept of marital quality can be multi-dimensional
in which religion is the core indicator. In conclusion, the results of the study
provides insights into marital quality, other indicators including personality



(Attitudes and values); responsibility (Family management); communication
(Affection and intimacy); family relationship (Society)

BAB 1

PENDAHULUAN

1.1 Latar Belakang Kajian

Perkahwinan merupakan aspek penting kepada pembentukan keluarga
sebagai unit asas dan tunjang sesebuah masyarakat. Perkahwinan juga
adalah hubungan sah antara dua orang yang diiktirafkan oleh pihak
berkuasa sivil dan/atau diikat oleh kepercayaan agama masing masing.
Secara definisinya, ianya hampi sama mengikut teori, cuma yang
membezakannya adalah secara praktikal mengikut budaya, adat, pegangan
oleh pelbagai bangsa di seluruh dunia. Di Malaysia, perkahwinan bagi
individu Melayu Muslim adalah lebih terarah kepada definisi yang dianjurkan
oleh agama Islam itu sendiri mengikut Al-Quran dan sunnah. Perkahwinan
dalam Islam adalah lebih daripada ikatan janji dan penyatuan dua individu,
ianya bukanlah gabungan eksklusif antara lelaki dan wanita sahaja tetapi ia
juga termasuk dua set hubungan kekeluargaan yang berlanjutan (Hodge,
2007). Tujuan perkahwinan antaranya, membina rasa cinta dan sayang,
keturunan yang sah, ketenangan (sakinah), keperluan seksual dan psikologi
serta alam keibubapaan.

Kualiti perkahwinan ialah satu aspek penting dalam kehidupan keluarga
yang mampu membentuk kesihatan dan kesejahteraan. Daripada faktor-
faktor sosial yang dikaitkan dengan kesihatan mental dan fizikal, kualiti
perkahwinan adalah antara yang paling penting (Myers, 2000; Parker, 2010).
Kualiti perkahwinan yang tinggi dikaitkan dengan kurang kemurungan
(Williams, 2003), kesihatan yang lebih baik (Umberson, et al., 2006),
peranan jantina dan kepuasan kerja (Anar, 2011), kepuasan perkahwinan
dan kepuasan hidup (Celik dan Tumkaya, 2012) dan lain-lain hasil positif
(Ross, Mirowsky and Goldsteen, 1990). Menurut kajian lepas mengenai
kualiti perkahwinan, terdapat pelbagai konsep yang digunakan oleh
penyelidik seperti kepuasan perkahwinan, kebahagiaan perkahwinan,
kestabilan perkahwinan, dan pelarasan perkahwinan digunakan untuk
merujuk kualiti perkahwinan. Walau bagaimanapun, para penyelidik tidak
mempunyai kata sepakat mengenai cara untuk menentukan konsep-konsep
ini (Civan, 2011). Selain itu, kualiti perkahwinan dipengaruhi oleh pelbagai
aspek, termasuk bagaimana pasangan bertindak balas terhadap tekanan
dan mencapai persefahaman. Seperti yang kita semua tahu, tekanan tidak
dapat dielakkan dalam kehidupan seharian dan cara pasangan menangani
tekanan memainkan peranan penting dalam kualiti perkahwinan.
Bodenmann et al. (2011) menyatakan bahawa perhatian terhadap peranan
dyadic dalam menangani stress perkahwinan kini secara meluas dikaji dalam
penyelidikan perkahwinan dan keluarga dalam dua dekad yang lalu.
Fenomena ini menunjukkan petanda baik dalam meneroka pada peringkat



pasangan berbanding individu kerana peringkat pasangan bersifat bebas.
Herzberg (2013) melaporkan bahawa peranan dyadic adalah pengaruh yang
lebih besar terhadap kualiti perkahwinan berbanding dengan menanganinya
secara individu. Banyak penyelidikan telah mengakui kepentingan kualiti
perkahwinan dan memberi tumpuan kepada faktor-faktor individu,
interpersonal dan makro yang mungkin mempengaruhi kualiti perkahwinan.
Bukan itu sahaja, bahkan dalam konteks ini juga, keharmonian antara kedua-
dua pasangan yang berlainan adalah penting untuk mengekalkan
perkahwinan yang sihat yang merupakan sumber kebahagiaan dalam
masyarakat dan antara individu (Kansiz dan Arkar, 2011). lanya selaras
dengan penyelidikan yang akan dijalankan dimana penyelidik ingin
meneroka dan memahami kualiti perkahwinan dari perspektif Melayu Muslim
di Malaysia.

Kepentingan meneliti dan memahami pelbagai konteks pembangunan
keluarga dan faktor yang mempengaruhi kualiti perkahwinan akan
dibincangkan dalam kajian ini. Isu seperti keagamaan, tanggungjawab, nilai,
kepercayaan dan kejujuran, perluahan cinta dan kasih sayang akan diterokai
secara terperinci. Secara teorinya, terdapat banyak faktor yang sering
dikenal pasti sebagai indikator kepada perkahwinan yang baik, seterusnya
menghalang keruntuhan rumah tangga. la juga diakui bahawa kepuasan
perkahwinan dilihat daripada perkahwinan individu dalam meningkatkan
pelbagai aspek kehidupan yang sihat. Perkahwinan berkualiti ditakrifkan
sebagai kepuasan yang tinggi dengan hubungan, terutamanya sikap positif
terhadap pasangan dan tahap rendah kelakuan negatif (Robbles, 2013).
Lewis dan Spanier (1979) mencadangkan kualiti perkahwinan sebagai
peramal tunggal terbesar kestabilan perkahwinan, di mana ia dianggap
sebagai satu proses yang berlaku dalam hubungan perkahwinan, manakala
kestabilan perkahwinan adalah hasilnya.

Malaysia merupakan sebuah negara pelbagai kaum namun di dalam kajian
ini, penyelidik memfokuskan kajian kepada perkahwinan Melayu Muslim
sahaja. Perkahwinan Melayu Muslim rata ratanya adalah sama walau di
mana sahaja kerana ianya berlandaskan agama, namun kualiti perkahwinan
boleh menjadi berbeza melalui budaya dan adat yang dimiliki sesuatu
negara. Ini dapat di lihat, menurut Bill dan Melinda (2002), struktur keluarga
tradisional Asia Tenggara adalah lebih pelbagai, antaranya penduduk
Indonesia, Malaysia, Filipina, Thailand, dan Vietnam, pasangan biasanya
bebas untuk memilih kediaman mereka sendiri, dan suami adalah lebih
dominan dalam menentukan hala tuju perkahwinan. Sehubungan itu, kualiti
perkahwinan yang tinggi biasanya ditakrifkan melalui kepuasan yang tinggi
terhadap hubungan, sikap positif, dan tahap rendah tingkah laku yang
negatif. Kualiti perkahwinan yang rendah dicirikan oleh kepuasan yang
rendah, sikap negatif terhadap pasangan, dan tahap tingkah laku yang
negatif (Robles, Slatcher, Trombello, dan McGinn, 2013). Terdapat
persetujuan yang meluas bahawa kualiti perkahwinan secara ringkas adalah



faktor yang baik dan kekurangan faktor buruk dari aspek perkahwinan.
Walau bagaimanapun, terdapat juga persetujuan dimana aspek
perkahwinan adalah ciri teladan yang berkaitan dengan aspek baik dan
buruk sekaligus. Namun tidak ada satu ukuran standard kualiti perkahwinan
digunakan di semua kajian (Bradbury, Fincham dan Beach, 2000).

Secara kesimpulannya, dengan menggunakan kaedah penyelidikan
kualitatif, kajian ini bertujuan untuk mendapatkan gambaran deskriptif kualiti
perkahwinan Melayu Muslim dan bagaimana mereka membina kualiti
perkahwinan yang baik. la adalah cabaran untuk menghasilkan versi Melayu
Muslim dalam menilai sama ada perbezaan agama dan sosio-budaya
mungkin mempunyai kesan yang berbeza pada hubungan perkahwinan di
negara ini.

1.2 Penyataan Masalah

Sejak beberapa dekad yang lalu, kes perceraian telah meningkat dengan
ketara di Malaysia dan telah menjadi isu kebimbangan utama negara. Di
Malaysia, Jabatan Kehakiman Syariah Malaysia (JKSM) melaporkan tentang
tuntutan kes perceraian yang meningkat pada setiap tahun. Pada tahun 2012
sebanyak 16422 kes telah dilaporkan, seterusnya 17982 kes pada tahun
2013, diikuti 20655 kes pada tahun 2014, dan sebanyak 22071 kes
perceraian pada tahun 2015. Kes ini menunjukkan Negeri Selangor
merupakan negeri yang menunjukkan kes perceraian yang paling tinggi
berbanding negeri negeri lain di Malaysia. Bagi kalangan umat Islam,
Jabatan Perangkaan Malaysia (2013) menujukkan 7622 kes perceraian telah
didaftarkan di Putrajaya, Selangor dan Kuala Lumpur pada tahun 2012. Hasil
laporan menunjukkan kes perceraian di Putrajaya, Selangor dan Kuala
Lumpur merupakan yang tertinggi di negara ini. Perhatian yang berterusan
dalam keluarga Melayu Islam telah membawa beberapa penyelidik memberi
komen tentang ketidakseimbangan keluarga bermasalah ini dan seterusnya
mereka telah menyatakan kebimbangan mengenai insiden perceraian yang
tinggi dalam masyarakat (Razak, 2008, SweeHock, 1988).

Sebab dan punca-punca kemerosotan dan keruntuhan institusi perkahwinan
telah membawa kepada perdebatan yang kritikal di kalangan penyelidik,
ulama dan penggubal dasar. Sebahagian penyelidik mengatakan bahawa
kurangnya keprihatinan kerajaan untuk menjaga kedaulatan perkahwinan itu
sendiri manakala yang lain menyalahkan pengaruh globalisasi bagi
perpecahan hubungan kekeluargaan dan nilai-nilainya. Harun (2004),
percaya bahawa nilai-nilai perkahwinan dan keluarga dalam masyarakat
Melayu hari ini terhakis akibat perubahan sosial yang pesat dan pengaruh
barat yang meresap melalui media. Kesan mudarat daripada kegagalan
perkahwinan bukan sahaja terhadap individu tetapi kepada ahli keluarga
yang lain. Individu yang tidak berpuas hati dengan perkahwinannya akan



cenderung untuk tertekan (Miller et al., 2013), mengalami risiko
ketidakstabilan perkahwinan dan perceraian (Bahareh Zare, Rohany, Khairul
Anwar, dan Azlan, 2011) dan juga berkait dengan rendah kualiti hidup dan
kepuasan kerja (Ng, Loy, Gudmunson, & Cheong, 2009; Rohany & Sakdiah,
2010; Rozmi, Wan Shahrazad, Fatimah dan Azlan, 2011).

Rentetan dari hal di atas, ramai penyelidik menyimpulkan bahawa pasangan
berkahwin ini tidak memahami erti perkahwinan antaranya menurut Foad
(2005), salah satu sebab kegagalan ini dilihat oleh beberapa ulama dan
penyelidik adalah berkaitan dengan cara yang kompleks kita memahami dan
mentafsirkan perkahwinan yang baik dan gembira. Malah kini takrif keluarga
bahagia begitu aneh dan hanya berdasarkan persepsi individu (Dain, 2005;
Said 2004). Berdasarkan hujah di atas, dan sebagai hasil daripada limitasi
kontemporari dalam memahami apakah yang membentuk kualiti yang tinggi
dan perkahwinan bahagia di Malaysia, ia dianggap perlu bahawa setiap
pasangan tahu dan faham erti perkahwinan supaya ia boleh membantu
dalam memperkayakan perkahwinan di kalangan Melayu Islam di Malaysia.

Menurut Rahim (2006) tanpa kerjasama yang baik, sokongan dan
persefahaman yang diberi oleh suami terhadap isteri yang bekerja, maka
tekanan psikologi serta emosi yang akan di hadapi oleh isteri bekerja akan
menimbulkan masalah dalam hubungan dan pengurusan keluarga. Oleh hal
yang demikian, terdapat pelbagai faktor yang dapat dilihat secara kasarnya
melalui isu yang dibawa kini. Oleh demikian penyelidik berminat untuk
mengkaji dan memahami kualiti perkahwinan Melayu Muslim pada masa kini
serta amalan yang menjadi tunjang utama dalam kebahagian rumahtangga.
Tambahan pula, maklumat atau hasil penyelidik ini mungkin dapat
membantu pasangan keluarga memperolehi pengetahuan disamping dapat
menambahbaik kualiti perkahwinan yang sedia ada.

1.3 Soalan Kajian:

1. Apakah maksud yang difahami oleh individu Melayu Muslim tentang
kualiti perkahwinan?

2. Bagaimanakah individu Melayu Muslim membina kualiti perkahwinan
yang baik?

3. Bagaimanakah individu Melayu Muslim mengekalkan kualiti
perhubungan dari segi amalan atau resipi kualiti perkahwinan?

1.4 Kepentingan kajian

Textor (1989) menyimpulkan bahawa kajian empirikal dalam pelbagai bidang
atau disiplin tentang keluarga "sihat" masih kurang dan seterusnya,
pengetahuan kita mengenai subjek ini adalah terhad. Kajian terhadap

kualitiperkahwinan dan terma yang berkaitan dengannya kini telah menjadi
lebih ketara di dunia barat, manakala terdapat sangat sedikit kajian yang
dijalankan di Asia atau di kalangan pelbagai kumpulan Asia (Bulanda dan
Brown, 2007: Shen, 2005). Malah pencarian untuk penyelidikan di Asia
dalam pangkalan data yang sedia ada di seluruh dunia adalah satu
pengalaman yang mengecewakan dan mendukacitakan. Apa yang menjadi
sangat jelas bahawa kajian penyelidikan berhubung dengan hubungan
pasangan dan kualiti perkahwinan di kalangan pasangan Melayu Islam di
Malaysia hampir tidak jelas. Jones (1994) menegaskan bahawa penyelidikan
perkahwinan orang lIslam masih lagi kurang di rantau Asia Tenggara,
terutamanya di kawasan-kawasan persisian. Penyelidikan ini dapat memberi
beberapa sumbangan dan kepentingan kepada isu semasa mengenai
perkahwinan dan hubungan yang sihat dan berkualiti. Pertama sekali, kajian
ini dapat menambah pengetahuan yang sedia ada dan wacana intelektual
tentang perkahwinan dan perhubungan di Malaysia.

Bowen dan Kilpatrick (1995) melaporkan keperluan untuk menjalankan
penyelidikan dan penilaian yang berterusan dalam hubungan pasangan dan
perkahwinan harus disesuaikan dengan keperluan klien, responsif terhadap
masalah yang diberikan, dan sensitif kepada pengaruh konteks yang
memaklumkan tentang interaksi dan ftransaksi pasangan . Adalah
diharapkan bahawa keputusan dan analisis daripada kajian ini akan
diekstrapolasi dan digunakan dalam penyelidikan seterusnya membantu
untuk memahami kualiti perkahwinan di negara-negara Asia yang lain yang
berkongsi ciri-ciri budaya dan keluarga.

Walaupun kajian lepas banyak mengkaji mengenai kualiti perkahwinan,
namun kebanyakan penyelidikan tertumpu kepada keluarga barat, dengan
pemahaman yang kurang terhadap masyarakat lain (Pimentel, 2000).
Perkembangan meluas di dalam pemahaman tentang kualiti perkahwinan
adalah penting jika matlamat dasar untuk menyokong perkahwinan dan tidak
menggalakkan perceraian merupakan matlamat yang perlu di capai. Karney
dan Bradbury (1995) menegaskan bahawa pemahaman tentang bagaimana
perkahwinan berkembang dan perubahannya adalah amat penting kerana ia
boleh menyumbang kepada pencegahan dan rawatan terhadap keruntuhan
rumahtangga. Kajian ini bertujuan untuk mengenal pasti faktor kekuatan
yang dilihat dalam hubungan perkahwinan. Sumbangan faktor-faktor yang
dikenal pasti dalam perhubungan yang sihat dan lama bertahan boleh
menyediakan beberapa idea atau hala tuju strategi dan campur tangan untuk
memupuk hubungan yang lebih memuaskan. Kita tahu kesan-kesan yang
buruk kepada masyarakat yang mengalami masalah perkahwinan:
manfaatnya kepada pasangan yang berkualiti adalah dengan menyediakan
justifikasi yang kukuh untuk kajian ini.



1.5 Limitasi Kajian

Terdapat banyak limitasi yang berpotensi dalam penyelidikan kualitatif
mengikut kajian lepas (Crotty, 1998; Denzin dan Lincoln, 2003; Liamputtong
dan Ezzy 2005; Aroni, Timewell dan Alexander, 1995; Punch 2004). Limitasi
ini umumnya dikaitkan dengan faktor-faktor seperti generalisasi hasil
penemuan. Dalam bab ini, penyelidik mengenal pasti beberapa limitasi dan
pada masa yang sama penyelidik memberi beberapa cadangan untuk
penyelidikan masa depan yang mungkin berguna.

Sampel kajian ini dipilih dengan menggunakan kaedah persampelan
bertujuan dimana temubual dijalankan bersama individu terpilih berdasarkan
kepakaran mereka. Namun demikian, ianya mampu untuk mendapatkan
pemahaman yang lebih baik tentang dinamik perkahwinan berkualiti
sekiranya temubual dijalankan bersama pasangan suami isteri.

Kajian ini juga terhad dengan menemubual individu Melayu Muslim di
Malaysia sahaja. Oleh yang demikian, ada kemungkinan kajian dapat
meneroka lebih lanjut kepada Melayu Muslim di negara negara lain. Selain
itu, kajian ini juga tidak membuat perbandingan antara pelbagai etnik lain
yang juga beragama di Malaysia.

